
Komunikadu Imprensa 
Parlamentu Nasionál 
09 Dezembru 2015 
 

 
Komisaun A Parlamentu Nasionál hato’o proposta alterasaun ba hasa’e orsamentu 
ba instituisaun Estadu sira iha setór justisa no direitu umanu: korresponde ho JSMP 

nia rekomendasaun sira 
 
Iha Ajenda Nú. 278/III (4a), Reuniaun Plenaria Kinta-feira, 03 Dezembru 2015, 
Parlamentu Nasionál (PN) konklui diskusaun no votasaun iha jeneralidade Proposta Lei 
Nú. 33/III (4a) “Orsamentu Jerál Estadu ba 2016” no halo diskusaun no votasaun ba 
Deliberasaun Nú. 14/ III (4a) kona-ba “Konstituisaun Komisaun Eventuál ba halibur no 
analiza proposta alterasaun konsensuál ba Proposta Lei Nú. 33/III (4a) “Orsamentu Jerál 
Estadu ba 2016”.  
 
Proposta alterasaun ne’ebé tama iha Meja Parlamentu Nasionál hamutuk 59. Entre 
proposta alterasaun sira, iha proposta lubuk ida mak hato’o hosi deputadu sira Komisaun 
A PN nian hodi hasa’e orsamentu ba instituisaun Estadu sira ne’ebé servisu iha área 
justisa no direitu umanu. Proposta sira ne’e mak Proposta Nú. 26 to’o 31, 34, 36 no 37. 
Maioria hosi proposta ne’e hato’o hosi distinta deputada Sra. Carmelita C. Moniz, 
Prezidente Komisaun A no distintu deputadu Sr. Arão Noe, Viseprezidente Komisaun A.  
 
JSMP apresia tebes esforsu deputadu sira Komisaun A nian hodi hato’o proposta 
alterasaun sira ne’e atu hodi hasa’e orsamentu ba instituisaun Estadu sira ne’ebé servisu 
iha área justisa no direitu umanu nian. Tanba Estadu, liuhosi mekanizmu ida ne’e bele 
kria fasilidade, kondisaun servisu no moris ne’ebé di’ak (ben-estar) ba autór judisiáriu 
sira no ba setór justisa no direitu umanu iha jerál, dehan Diretór Interinu JSMP, 
Casimiro dos Santos. 
 
JSMP haree katak maior parte hosi proposta sira ne’e korresponde ba área prioritáriu sira 
ne’ebé JSMP identifika iha setór justisa no rekomenda iha nia relatóriu lubuk ida iha 
tinan hirak nia laran, liu-liu kona-ba “ben-estar” autór judisiáriu.  
 



JSMP espera katak Komisaun Eventuál bele konsidera no apresia proposta sira ne’e hodi 
bele lori mai iha plenaria atu halo votasaun no aprovasaun. JSMP mós nafatin espera 
katak proposta sira ne’e bele liu iha votasaun iha plenaria, nune’e orsamentu sira ne’e 
bele utiliza ho di’ak hodi hatan ba nesesidade sira setór justisa no direitu umanu nian.  
 
Atu hetan informasaun kle’an liu tan favor kontaktu: 
 
Casimiro dos Santos 
Diretór Interinu JSMP 
Diresaun e-mail: santos.cas76@gmail.com  
Landline: 3323883 / 77257466 


